
        
            
                
            
        

    
	АЗИЗ НЕСИН 

	ШЕРМЕНДИ ХЭЗЭЭ ТӨР ӨӨ ВЭ?
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	ШЕРМЕНДИ ХЭЗЭЭ ТӨР ӨӨ ВЭ?

	 

	Тэр бээр алдар цуутай их эрдэмтэн билээ гэхэд нь:

	— Тэр чинь ямар нэгэн нээлт хийсэн юм уу?

	— Чи ямар хачин юм асууна вэ? Үүнийг чинь шал дэмий юм гэж би бодож байна. Харин жирийн ард ч бас яах вэ, гэтэл сэхээтнүүд шинжлэх ухааныг сонирхохгүй байна. Энэ эрдэмтэн өнөө болтол манай утга зохиолын түүхийн номуудад алдаж бичиж байсан он тодруулж зөв болгосон шүү дээ гэв.

	— Өнөөг хүртэл манай буруу ойлгож байсан он ямар он байдаг билээ? гэхэд нь

	— Арван тавдугаар зуунд амьдарч байсан Шерменди гэгч яруу найрагч байна гэснээ,

	— Сонсоогүй юм байна гэхэд нь

	— Тэр хүн шүлгийн их том түүвэр үлдээжээ. Нэлээд олон шилдэг зохиолын түүвэрт түүний нэрийг дурссан байдаг гэв.

	— Тэгээд яагаа вэ? гэж асуухад нь

	— Тэгээд утга зохиолын түүхийн бүх номд энэ яруу найрагч Шермендийг таван сарын дөрвөнд төрсөн гэжээ. Тэр эрдэмтэн “Шерменди таван сарын дөрвөнд төрөөгүй” гэж нотолжээ гээд,

	— Тэр чинь түүнийг яаж батла аа юм бол? гэсэнд

	— Зургаан зуун хуудас ном бичжээ гэв.

	— Энэ номоороо нотлоо юу? гэхэд

	— Үгүй, ийм чухал асуудал дээр ганцхан ботиор хүнд юм баталж болно гэж үү дээ? Нэгдүгээр боть нь асуудлын зөвхөн оршил нь юм гэв.

	— Өөрөөр хэлбэл юу гэсэн үг вэ? гэж ойлгож ядан асуухад нь

	— Өөрөөр хэлбэл нэгдүгээр ботидоо профессор гуай Шерменди таван сарын дөрвөнд төрөөгүй юм гэж тогтоожээ гээд

	— Тэгээд цааш нь? гэхэд

	— Цааш нь уу, хоёрдугаар ботидоо ч юм уу, гуравдугаарт нь бил үү, эсвэл дөрөвдүгээр ботидоо таван сарын дөрвөн гэдэг алдаатай болохыг нотолжээ. Тэгээд зөвхөн тав, зургаадугаар ботидоо Шермендийн төрсөн жинхэнэ сар өдрийг тодорхойлжээ гэв.

	— Бүгд хэчнээн боть болох юм бэ? гэхэд нь

	— Тодорхойгүй л байна. Одоохондоо нэг ботийг нь дөнгөж бичсэн юм. Гэхдээ түүн дээрээ арван таван жил ажиллажээ гээд

	— Та чинь юу гэв ээ? Арван таван жил ээ! гэж гайхахад нь,

	— Тийм ээ! Та чинь, шинжлэх ухаан гэгч юу байдаг тухай огтхон ч мэдэхгүй юм аа гэв.

	— Тэр хүн бусад ботийг нь хэзээ бичиж дуусах юм бол гэхэд нь,

	— Хэрвээ бурхан түүний амь насыг уртасгавал 15 — 20 жилийн дараа хоёрдугаар ботио төгсгөх байх. Тэр профессор чинь 64 настай хүн шүү дээ гэв.

	— Хэрэв бурхан тэгж өршөөхгүй бол гэхэд нь

	— Тэгвэл бус бусад эрдэмтэд түүний зогссон газраас цааш нь уул ажлыг үргэлжлүүлэх болно гэхэд

	— Дахиад асууж болох бол уу? Таны ярьсан зүйл над маш сонин байна. Та тэр Шермендийг таван сарын дөрвөнд төрөөгүй гэж ярьж байна. Тэгээд тэр нь хэзээ төрсөн байх нь вэ? гэхэд нь

	— За энэ чинь л манай утга зохиолын түүхэнд тодруулбал зохих гол баримт байгаа юм. Шерменди таван сарын дөрвөнд биш, гурван дөрөвний шөнө төрсөн гэдэг. Тэгэхдээ арван хоёр цагаас өмнө төрсөн гэдэг. Ингэхлээр түүний төрсөн өдрийг таван сарын гурван гэж тооцох хэрэгтэй. Ганцхан утга зохиолын бүх түүхчид эндүүрч таван сарын дөрвөн гэж бичдэг юм байна гэв.

	— Зөвхөн л энэ үү? гэхэд нь

	— Энэ чинь бага юм уу? Таныхаар бол эртний яруу найрагчийн төрсөн өдрийг тогтоосон нь хангалтгүй байна уу? Тийм үү? гэж эгүүлэн асуув.

	— Үгүй тэр эрдэмтэд чинь үүнийг хэдхэн мөрөөр мэдээлж чадахгүй юм уу? Үүний тулд л зургаан зуун хуудас юм эрээчиж байх гэж үү дээ?! гэхэд нь,

	— Хэрэв тэр чинь үүнийг хэдхэн мөрөөр тодорхойлчихвол чам шиг юмнуудаас юугаараа ялгагдах билээ? Эрдэмтэд чинь байна шүү дээ хүн бүгдийн мэддэг юмыг хэн ч огт ойлгохгүйгээр болгочихдог тийм улс байгаа юм. Тавхан үгийг таван зуун хуудас болгон унжруулж чадна. Эрдэмтэй хүн эрдэмгүй хүн хоёрын ялгаа үүнд л байгаа юм даа гэв.

	— Хэрвээ тийм байдаг юм бол яруу найрагч Шерменди таван сарын дөрвөнд биш, гурванд төрсөн гэж та яаж мэдсэн юм бэ? Ном уншсан юм уу? гэхэд нь

	— Шал дэмий асуулт байна! Ном уншаад эрдэмтэн тэгж хэлэх гэж байна хэмээн ойлгодог хүн хаа байсан юм бэ! Шинжлэх ухаан хэчнээн гүнзгий... гэтэл,

	— За яах вэ, гэвч та үүнийг хаанаас мэдэв ээ?

	— Номоос л биш юм даг. Энэ бол бүрэн баттай. Тэр эрдэмтэн өөрөө над ярьсан юм. Тэгэхдээ тийм номыг уншуулахын тулд бичдэг юм биш үү гэв.

	— Тэгвэл тийм номыг хэвлэж байхын хэрэг юу байна даа? гэхэд нь

	— Танд шинжлэх ухааны тухай хумсын чинээ ч ойлголт байхгүй нь тодорхой болов. За ямар нэгэн зохиолыг түргэн худалдаж аваад уншиж ойлгож байна гэж бодъё. Тэгвэл тэр чинь ямар ч үнэ цэнгүй болж байгаа хэрэг. Тийм ч учраас эрдэмтэд өөрийнхөө зохиолыг уншуулж ойлгуулахыг эрмэлздэггүй, өөрийнхөө тавиур дээр тоосонд даруулаад хэвтэж байвал дээр гэж үздэг. Бага уншдаг буюу огт уншдаггүй юм, ойлгоход хүнд буюу ойлгох огт бололцоогүй ном зохиолчийнхоо нэр хүндийг өргөдгийг л бодъё л доо гэж цэцэрхлээ.

	— Би бүр гайхаж орхилоо гэхэд минь

	— Энд чинь гайхах юм юу байгаа юм бэ. Хэн ч ойлгохгүй юм бичихэд амар гэж та санаж байна уу? За хар л даа бид нэлээд хэдэн цаг дэмий чалчилдсан хэр нь бие биеийнхээ санааг ойлгож байна шүү дээ. Тэгэхэд та дор хаяхад таван минут эс ойлгогдох юм ярих гээд үз л дээ, ямар байх нь вэ? гэв.

	— Бэрх л дээ гэсэнд

	— Бэрх биш ээ, харин бололцоогүй хэрэг. Тэгэхэд та таван минутын ярианы тухай биш таван зуун хуудас номын тухай бодоод үз л дээ.

	Ингэхлээр ямар ч утгагүй юм болно. Харин зарим солиорсон нөхөд бүхэл бүтэн цагаар, хааяа бүхэл бүтэн өдөржингөө янз бүрийн холбоогүй юм чалчдаг шүү дээ. Гэвч тэд хэзээ ч эрдэмтэн болж чадахгүй. Эрдэмтэн, солиорсон хүн хоёрын хооронд ямар ялгаа байна вэ? Эрдэмтэн ямар нэгэн таван зуун хуудас ном бичихэд түүнийг хэн ч эс ойлгоно. Гэхдээ тэр номоос найруулгын болоод үсгийн дүрмийн нэг ч алдаа олохгүй байх аа, нөхөр минь. Тэгэхэд солиотой хүн ийм юм хийх ямар ч чадалгүй болох нь баримт шүү дээ гэв.

	— Яруу найрагч Шерменди таван сарын дөрвөнд төрөөгүй, харин гурван дөрөвний шөнө төрсөн гэдгийг профессор гуай яаж нотолсныг л мэдэхийг хүссэн юм гэхэд нь

	— Мань эр ч тийм юм огт нотлоогүй ажээ.

	Шерменди шүлгийнхээ нэг түүвэрт: «Өчигдөр өнөөдөртөө баяр хүргэж, үзэсгэлэнт хорвоотой золгосон юм» гэж бичжээ. Тэгэхээр тийм тодорхойгүй байна гэж үү? Хэдийд өчигдөр, өнөөдөртөө баяр хүргэх вэ? Энэ чинь шөнө дунд биш юм гэж үү? Хэрвээ тэр хүн «баяр хүргэх» гэсэн бол бүр баяр хүргээгүй гэсэн хэрэг. Ингэхлээр шөнө дунд арай болоогүй байсан хэрэг, арван хоёр цаг хүртэл магадгүй таван минут үлдсэн ч байж болох юм. Чингэхлээр Шерменди таван сарын дөрвөнд биш, гурванд төрсөн байх нь л дээ гэв.

	— За эрхэм минь энэ ч яах вэ. Энэ бүхэн чинь юунд хэрэгтэй юм бэ гэдгийг би ойлгохгүй юм гэхэд нь

	— Энэ чинь хэнд ч хэрэггүй юм гэж та үзэж байна уу? Нэг эрдэмтэн энэ сэдвийг авч гурван боть зохиол бичихдээ: Шерменди таван сарын гуравны арван нэгэн цаг гучин минутад төрсөн юм гэж баталж ч болох ажээ. Бас нэг нь: «Шерменди 11 цаг 30 минутад төрөөгүй, 11 цаг 35 минутад төрсөн гэж дэмийрч» таван боть ном бичиж ч болох юм. Тэгээд яруу найрагч Шермендийн төрсөн цаг газар яг тодорхой болно гээд...

	— Уучлаарай, би дахиад л ойлгохгүй юм. За Шерменди таван сарын гурванд биш, дөрвөнд 11 цаг 30 минутад биш, 11 цаг 35 минутад төржээ. Тэгээд яагаа вэ! Үүнээс чинь юу болох юм бэ?

	— Эрхэм минь чи ингэж бодож байна уу? Энэ бүхэн чинь байхгүй бол манай утга зохиолын түүх ч байхгүй. Нэг эрдэмтэн нь «таван сарын гурван» гэнэ, нөгөөх нь «таван сарын дөрвөнд» гэнэ. Тэгээд маргаж гарах нь тэр ээ. Тэгээд л тэдний хэн нэг нь илүү их үл ойлгогдох юм бичиж бусдаасаа илүү эрдэмтэй хүн болохоо батлах гэж оролдоно гээд,

	— Ингэснээс ямар ашиг гарах вэ? гэхэд нь

	— Иймэрхүү юмаар олон хүн оролдож айвуу тайван, амархан профессор эрдэмтэн болдог. Гэвч тэдний алдар гавьяа өдөр шөнөгүй нойр хоолгүй хөдөлмөрлөсний эцэст олдсон юм шиг цуурайтдаг.

	Тэгээд тэд нар хүндлүүлэн амар жимэр амьдарч хойч үе залгамжлагчдадаа үүрд дурсагдах болно. Тэгээд эрдэмтэн биш ч гэсэн бид, жишээлбэл Шермендийн төрсөн өдөр, цагийг мэдэж чадахгүй. Тэгээд энэ мэт өөр маш олон юмны үнэнийг мэдэж чадахгүй, хамгийн мунхаг, тэнэг байдлаар амьдрах болно. Ингэхэд хүн төрөлхтөн иймэрхүү маягаар урагшаа дэвшин хөдөлнө. Нэг эрдэмтэн ямар нэг зохиол авч бичээд тийм ийм юм байна гэж мэдээлэхэд нөгөөдөх нь үзээд «Үгүй, энэ чинь тийм биш, ийм байх ёстой!» гэх болно. Ингээд л маргаан үүснэ. Гэтэл гурав дахь нөхөр нь энэ маргаанд оролцож «Энэ нь ч биш, тэр нь ч биш» гэх нь тэр ээ. Ийм маягаар манай хорвоо алхам алхмаар урагш явж байгаа юм аа гэсэнд

	— Маш зүйтэй! Хүмүүсийн оюун ухаан дэлгэрч эрдэмтэд ч гарахгүй, ямар ч үнэн нээгдэхгүй. Ээ бурхан минь, ээ бурхан минь! Энэ бүдүүлэг ертөнц дээр үнэнийг мэдэхгүйгээр бид яаж амьдарч байв аа? Эрдэмтэн байхгүйгээр бид юу ч ойлгож чадахгүй. Түүгээр ч барахгүй яруу найрагч Шерменди хэзээ төрснийг ч мэдэж чадахгүй байх нь л дээ. Шерменди таван сарын дөрвөнд төрсөн юм гэж бодож л суух байж. Үгүй эрдэмтэнгүй ертөнцөд амьдрах бололцоо байхгүй байх сан биз ээ.

	Хэрвээ эрдэмтэд байхгүй байсан сан бол бид чухам яах байснаа мэдэхгүй л байна! гэжээ.

“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номын гарчиг

	 

	Хэрэв би эмэгтэй байсан сан бол доо

	Мэс засалчдын их хурал

	Хүн хэрхэн галзуурсан нь

	Энэ чинь хаанахын юм бэ

	Төрөлх нутаг минь дэвжин дээшилтүгэй 

	Уйлахгүй байх бэрх ээ!

	«Заан» хэмээх хочтой Хамдийг хэрхэн баривчилсан нь

	Цагаан толгойн эхний үсэг

	Нэг бүдрэхээрээ долоо бүдэрдэг

	"Гайхамшигт" толь

	Ес суртахууны хичээл дээр

	Та хэчнээн л юм хэрэгтэй гэж үзэж байна

	Чийдэнгийн шонд хүлээстэй хүн

	Шивэгчин авах гэсэн нь

	Зааварлагч ирэх гэнэ

	Үгээгүй хоосон мандтугай!

	Сүрьеэгээр өвчлөх хэрэгтэй болсон нь

	Цөмөөрөө л бүтээн босгогчид

	Шерменди хэзээ төрөө вэ

	Хүүхдийг битгий уйлуул

	Энэ над падгүй

	Шинэ тогоо тавихад болсон цайллага дээр

	Хэрвээ ялаа байхгүй сэн бол

	Нарийхан бөгөөд сайхан

	Одоогийн хүүхдүүд ийм л болж

	Бичгийн хэв

	Битгий донгос

	Улаан лоольтой хөөцөлдсөн нь 

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

	Б— 10320. 

	Зах. №56

